
Kirish. Sanoatning turli sohalarida 

ishlatiladigan mineral xomashyolarning eng koʻp 

qoʻllaniladigan va keng tarqalgan turlaridan biri 

kaolin xomashyosi hisoblanadi. Haroratbardoshliligi, 

kimyoviy jihatdan inertligi, yuqori dispersliligi, 

tozaligi, oqligi, koʻp miqdorda gil tutishi, berilgan 

shaklni saqlab qolish xususiyati, kuydirilgandan 

soʻng yuqori mustahkamlikka ega boʻlishi, kuchli 

takomillashgan sirt faol yuzasi - bular kaolin 

ishlatilishining asosiy sabablaridir. [1]. 

Sifatli kaolin xomashyosining chet 

davlatlardan keltirilishi va boshqa sohalarda ham 

kaolinning keng foydalanilishi sababli chinni 

mahsulotlari, nafis keramik buyumlar, santexnika 

hamda qurilish keramikasi ishlab chiqaradigan 

zavodlarda sifatli kaolin xomashyosiga boʻlgan talab 

sezilarli darajada oshib bormoqda [2]. 

Bundan kelib chiqadiki, keramika materiallari 

ishlab chiqaradigan korxonalarni sifatli kaolin 

xomashyosi bilan ta’minlash dolzarb masala 

hisoblanadi. Bu masalani yechimini topish uchun 

avvalombor, mamlakatimiz hududlarida joylashgan 

mavjud kaolin konlari xomashyosini keramika 

materiallari ishlab chiqarish uchun tayyorlash va 

kaolin xomashyosi zahirasiga aylantirish yoʻli bilan 

erishish hisoblanadi [3]. Mamlakatimizda kaolinning 

2 ta yirik konlari – Toshkent viloyatidagi Angren va 

Samarqand viloyatidagi Alyans konlari koʻproq 

oʻrganilgan. Bundan tashqari Navoiy, Xorazm, 

Qashqadaryo, Surxondaryo viloyatlari va 

Qoraqalpogʻiston Respublikasida ham kaolin konlari 

mavjud [4, 5]. 

Boyitilgan kaolinlarni sifatini xarakterlovchi 

asosiy koʻrsatkichlar quyidagilardir: Al2O3 miqdori 

va dispersligining yuqoriligi, rang beruvchi oksidlar 

− Fe2O3 va TiO2 hamda boshqa kaolin sifatini 

tushiruvchi qoʻshimchalar miqdorining kamligi bilan 

belgilanadi. Boyitish samaradorligi kontsentratda 

kremnezyom miqdorini, asosan kvars donachalarini 

katta qismini yoʻqotilishi hisobiga va Al2O3 

miqdorini tegishlicha koʻpayishi (36 – 38% gacha) 

hisobidan kaolin xomashyosiga solishtirib 

baholanadi [6, 7]. 

Keltirilgan ma’lumotlardan shuni aytish 

mumkinki, hozirgi kunda kaolin xomashyosini 

boyitishning mavjud usullari jahon standartlariga 

to‘liq javob bermaydi. Shu sababli zamonaviy, 

ekologik jihatdan toza va iqtisodiy samarador bo‘lgan 

yangi usullarni ishlab chiqish kimyo va 

kimyotexnologiya sohasi oldidagi dolzarb 

muammolardan biridir. 

Tajriba qismi. Reaktivlar: Dastlab kaolin 

xomashyosini qayta ishlash uchun vino kislotasining 

2,5 % va 5 % li eritmasini tayyorlab olindi. Buning 

uchun vino kislotaning k.t. namunasidan foydalanildi. 

Quruq kislota namunasidan 12,50042 g hamda 

25,0083 g miqdori analitik tarozida tortib olindi va 

500 ml li oʻlchov kolbasiga solindi. Kislotani eritish 

uchun kolbaning belgisigacha distillangan suvdan oz-

ozdan quyildi va vino kislota eritmasi tayyorlandi. 

Ishlatilgan usullar va jihozlar. Kaolinni 

boyitishda ishlab chiqilgan usul yordamida temir va 

titan birikmalaridan tozalanganligini tekshirish 

maqsadida tabiiy va tozalangan kaolin tarkibi SEM 

(JSM-7001F skanerlash elektron mikroskopi) 

yordamida analiz qilindi va natijalarni solishtirildi. 

Bu asbobning ishlash prinsipi shunga asoslanganki, 

namuna yuzasi fokuslangan elektr nuri yordamida 

skanerlanadi. Natijada obyekt yuzasining yuqori 

aniqlikdagi (bir necha nanometrgacha) fazoviy 

tasvirini olish mumkin. 

Turli rang beruvchi birikmalardan tozalangan 

kaolin namunalarining oqlik darajasini tekshirish 

maqsadida nur qaytarish spektrofotometrida (X-Rite, 

EMC-30PC-UV Spectrophotometer) tahlil qilindi. 

Kaolinlarni tozalash metodikasi: Navoiy, 

Samarqand va Xorazm viloyatlarida mavjud bo’lgan 

tabiiy kaolin xomashyosini boyitish hamda oqartirish 

maqsadida quyidagi metodikadan foydalanish tavsiya 

qilinadi. 

20,0000 g tabiiy kaolin analitik torozida aniq 

tortib olinib, havonchada kukun holatigacha ezib 

maydalandi. So’ngra 200 ml li haroratbardosh 

stakanga solinib ustiga 2,5 % li vino kislotasi 

eritmasidan 30 ml, 2% sirka kislotadan 10 ml 

qo’shildi va elektr pechida 100 oC haroratda shisha 

tayoqcha bilan aralashtirib turildi. 20 daqiqadan so’ng 

filtr qog’oz (oq lentali) yordamida filtrlandi. Filtrdan 

o’tmay qolgan qism quritildi, so’ngra nur qaytarish 

spektroskopiyasi, element analizlari yordamida tahlil 

qilindi va dastlabki tabiiy kaolin tahlil natijalari bilan 

taqqoslandi. Ushbu metodikada vino kislotaning 5% 

li eritmasidan foydalanilgan holda ham amalga 

oshirildi. 

Natijalar va muhokama. Kaolinlarni 

tozalash metodikasi: Navoiy, Samarqand va 

Xorazm viloyatlarida mavjud bo’lgan tabiiy kaolin 

xomashyosini boyitish hamda oqartirish maqsadida 

vino va sirka kislota bilan ishlov berildi, so’ngra 

filtrlandi. Filtrdan o’tmay qolgan qism quritildi, 

so’ngra nur qaytarish spektroskopiyasi, element 

analizlari yordamida tahlil qilindi va dastlabki tabiiy 

kaolin tahlil natijalari bilan taqqoslandi. Olingan 

natijalar Navoiy viloyati kaolini misolida quyidagi 1- 

va 2-rasmlarda keltirilgan. 

 

 
1-rasm. Tabiiy Navoiy kaolinining SEM malumotlari 

 

 
2-rasm. Tozalangan (Vino kislota 2,5% + CH3COOH 

2%) Navoiy kaolinining SEM malumotlari 

 

Kaolinlarni skanerlovchi elektron 

mikroskop (SEM) tahlil natijalari. Gibrid 

(gidrotermal va kislotali) kimyoviy usul bilan 

tozalangan kaolin na’munalarini elektron 

mikroskopik oʻrganish natijalari ularning geterogen 

tuzilishli ekanligini koʻrsatdi. Materiallarning asosiy 

tarkibiy qismi kvars va kaolinitdan iboratdir. 

Olingan natijalardan koʻrinib turibdiki, 

Navoiy, Samarqand va Xorazm viloyatlari konlari 

kaolinini boyitishda ichlab chiqilgan kimyoviy usulni 

tavsiya etish mumkin. Bu usul vino kislotasining 2,5 

yoki 5% li eritmasi bilan kaolinni qayta ishlash orqali 

uning tarkibidagi temir va titan birikmalarini 1,5-2 

barobar kamaytirish imkonini beradi. 

Turli konlardagi kaolinlarning kimyoviy 

tarkibi va sifat xususiyatlarida oʻxshashlik boʻladi. 

Quyida keltirilgan 1–jadvalda Oʻzbekistonning bir 

qancha konlaridan olingan tabiiy va boyitilgan 

kaolinlar tarkibi solishtirilgan. Jadvalda na’muna 

yoki qiyosiy standart sifatida Belorussiyadagi 

Poletayevskoy konining kaolini olindi, bu uning 

parametrlarida kaolin uchun DavSt ga mos keladi.

 
1-jadval 

Belorussiya (Poletayevskoy) va O’zbekistonning turli hududlaridagi tabiiy hamda tozalangan kaolinlardagi 

temir va titan birikmalari miqdoriy ulushi (%) 

№ Namuna 

Belorussiya 

(Poletayevskoy) 

Navoiy 

(Zaxquduq) 

Samarqand 

(Alyans) 
Xorazm 

Fe2O3 TiO2 Fe2O3 TiO2 Fe2O3 TiO2 Fe2O3 TiO2 

1 Tabiiy kaolin 0,80 0,47 2,16 0,749 1,661 0,963 1,28 0,738 

2 
Tozalangan 

kaolin 
  0,46 0,349 0,682 0,540 0,753 0,423 

Olingan nur qaytarish spektrlari va skanerlovchi elektron mikroskopiya (SEM) tahlil natijalaridan 

xulosa qilish mumkinki, tozalashning gibrid (gidrotermal va kislotali) kimyoviy usuli bilan kaolinlarga ishlov 

berilganda klassik tozalash usullari bilan qayta ishlanga nisbatan rang beruvchi birikmalar (temir va titan 

oksidlari) miqdori 0,46 % gacha kamaygan kaolinlar olindi. Bunda boyitish jarayonida turli konsentratsiyadagi 

kislotalardan foydalanildi. 

Xulosa. Navoiy, Samarqand va Xorazm viloyatlari kaolin konlarining kimyoviy tarkibi aniqlandi. 

Birinchi marta Navoiy, Samarqand va Xorazm konlari kaolinini modifikatsiyalash va boyitishning turli 

usullarini kimyoviy, dispers va mineralogik tarkibiga ta'siri oʻrganildi. Respublikamiz hududlaridagi 

kaolinlarni qayta ishlashning klassik usullariga nisbatan ishlab chiqilgan usulning samaradorligi yaqqol 

ko’rindi. Xususan, Navoiy, Samarqand va Xorazm konlaridagi kaolinlarni tozalashda vino kislotalaridan 

foydalanilganda xomashyodagi temir va titan oksidlari miqdorini 1,5-2 barobar kamaytirish imkonini berdi. 

